
SKRIFTLIKE FRAGEN  

 
Art. 52 RfO 

 
 
Datum: 29 septimber 2026 
 

  
Fragen rjochte oan:    

Kolleezje fan B&W fan de gemeente Noardeast-Fryslân 

 
  

Underwerp: Wynmûne by De Fûgelpits yn Moddergat 
 

  
Oan it kolleezje fan B&W wurdt fersocht de folgjende fragen skriftlik te beäntwurdzjen: 
 
1. Wannear en fan wa hat it kolleezje heard dat De Fûgelpits en de bewenner fan de 

neistlizzende wenning gjin nije turbine op dit plak wolle? Hat it kolleezje har hjir sels oer 
sprutsen? 

2. Kinne jo befêstigje wa’t eigener is fan de grûn ûnder de mûne en op hokker rjocht 
Stichting Dorpsmolens Ternaard dy grûn brûkt? Omfettet dat rjocht ek it pleatsen fan in 
gruttere turbine? 

3. Kloppet it dat it rjocht om de grûn te brûken einiget nei fiif jier sûnder gebrûk fan de 
mûne? Wannear hat de mûne foar it lêst draaid, wannear soe dy termyn einige wêze en 
is it rjocht ûnderwilens ferlinge of op in oare wize fêstlein? 

4. Kloppet it dat de stichting sommeard is om de besteande mûne fuort te heljen? Wannear 
is dy sommearring dien, hokker termyn is steld en hoe hat de stichting reagearre? 

5. Wie it kolleezje by it ferlienen fan de fergunning yn 2020 op ’e hichte fan de ôfspraken 
oer it gebrûk fan de grûn en de fiifjierrige termyn? As dy ynformaasje letter bekend 
waard, wannear wie dat en wat hat it kolleezje dêrmei dien? 

6. Hoe hat it kolleezje sûnt 2021 reagearre op de petysje en de soargen fan omwenners oer 
natuer, lânskip en oerlêst? Hokker oerlis hat it kolleezje mei de pleatslike 
doarpsbelangen fierd en wat hat dat opsmiten? 

7. Is de gemeentlike fergunning út 2020 ea brûkt foar de tastiene ferfanging fan de mûne? 
Sa ja, wannear en foar hokker wurksumheden? Sa nee, sil it kolleezje ûndersykje oft de 
fergunning ynlutsen wurde kin, en wannear falt dêr in beslút oer? 

8. Hoe beoardielet it kolleezje de feitlike en juridyske útfierberens fan it plan no’t de eigener 
fan de grûn neffens ús ynformaasje gjin tastimming foar in nije turbine jout? Op hokker 
grûn soe de stichting dêr dochs bouwe kinne? 

9. Wat is op dit stuit de status fan de provinsjale natuerfergunning? Hat de provinsje nei de 
ûntwerpfergunning al in definityf beslút nommen? Sil it kolleezje de provinsje daliks 
ynformearje oer it mooglike ein fan it gebrûksrjocht en de sommearring? 
 



 

 

10. Hokker stappen nimt it kolleezje no om mei De Fûgelpits, de bewenner en de stichting 
dúdlikens te krijen? Sil it kolleezje de stichting freegje gjin wurksumheden út te fieren 
salang’t dy dúdlikens ûntbrekt en de ried ynformearje foardat ûnomkearbere stappen set 
wurde  
 

  
Taljochting: 
 
De gemeente Noardeast-Fryslân hat yn 2020 in omjouwingsfergunning ferliend om de 
stilsteande wynmûne by De Fûgelpits yn Moddergat te ferfangen troch in turbine mei in 
tiphichte fan sa’n 60 meter. It plak leit yn it iepen lânskip flak by de Waadsee, in Natura 
2000-gebiet en UNESCO-wrâlderfgoed. Yn july 2026 hat de provinsje in ûntwerpfergunning 
foar de gefolgen foar natuer en beskerme soarten publisearre. 
 
Sûnt 2021 fiere ynwenners út Peazens-Moddergat, Nes en omkriten aksje tsjin it plan. De 
petysje “Geen grote windturbine bij Moddergat” hat mear as tûzen ûndertekeningen. De 
bewenners meitsje har soargen oer lûd en slachskaden, it iepen Waadlânskip en it risiko fan 
oanvaringen fan fûgels en flearmûzen, krekt neist in fûgelopfang. Neffens de belutsenen hat 
mei de pleatslike doarpsbelangen gjin oerlis west oer it folsleine plan. Hoewol’t de 
gemeentlike fergunning ûnherroeplik wurden is, bliuwt it ferset bestean. 
 
Dêr komt no in nije ûntwikkeling by. Wy hawwe fernommen dat De Fûgelpits, as eigener fan 
de grûn ûnder de mûne, gjin nije turbine op dy grûn wol. Ek de bewenner fan de 
neistlizzende wenning wol dat net. Yn de ôfspraak mei Stichting Dorpsmolens Ternaard soe 
stean dat it rjocht om de grûn te brûken einiget as de mûne fiif jier net yn gebrûk is. Dy 
termyn soe ferrûn wêze. Boppedat soe de stichting sommeard wêze om de âlde mûne fuort 
te heljen. As dat kloppet, is it de fraach oft de fergunning út 2020 noch ta in nije turbine op 
dizze lokaasje liede kin. 
 

  
Undertekening:  
  
Namme: J. Andringa 
 
Fraksje: FNP 

